
Аннотация: Мақолада тасаввуфдаги Кубравия таълимотининг асосчиси Нажмиддин Кубро  

ва Нақшбандия таълимотининг асосчиси Баҳоуддин Нақшбанднинг икки рубоийсида тавсиф этилган 

олам ҳақидаги фикрлари фалсафий таҳлил этилган. Олам ҳақидаги бор ва йўқ, фоний ва боқийликка 

оид  фикрлари асосланган. 

Калит сўзлар: рубоий, олам, бор, йўқ, фоний, боқий, боғланиш.  

Abstract: The article provides a philosophical analysis of Najmiddin Kubro, the founder of the 

Kubrawian doctrine in Tasawwuf, and Bahuddin Naqshband, the founder of the Naqshbandi doctrine, their 

views on the world described in two rubies. There is and is not a mortal, an immortal based on their thoughts. 

Keywords: ruboi, the world, is, is not, mortal, immortal, connection. 

Аннотация: В статье дается философский анализ Наджмиддина Кубро, основателя 

кубравианской учении в тасаввуф, и Бахуддина Накшбанда, основателя учении Накшбанди, их 

взглядов на мир, описанных в двух рубоях. Есть и нет смертный, бессмертный  основанных на их 

мыслях. 

Ключевые слова: рубои, мир, есть, нет, смертный, бессмертный, соединение.  

 

КИРИШ. Инсон олий қадриятдир. Ҳар 

бир инсон такрорланмас ва ноёб ўзига хосликка 

эгадир[3]. Ҳозирги кунда инсонни ҳақиқий эзгу 

фазилатли қилиб тарбиялаш долзарб муаммодир. 

Бу муаммони ечишда маънавий меросимиздаги 

ҳикматли сўз ва ўгитларнинг ўрни каттадир. 

Инсоннинг ўзлигини англашга ёрдам берадиган, 

йўл кўрсатадиган маънавий хазиналардан бири 

тасаввуф таълимотларидир. Тасаввуф 

таълимотининг Кубровия тариқатига асос солган 

Нажмиддин Кубро ва Нақшбандия тариқати 

асосчиси Баҳоуддин Нақшбандларнинг 

маънавий меъросини ўрганиш ва улардаги инсон 

камолотига оид дурдона фикрларни маънавий-

маърифий тарғибот ишларида фойдаланиш Янги 

Ўзбекистонда Маърифатли жамиятни 

қуришнинг асоси бўла олади. Айниқса 

Нажмиддин Кубро ва Баҳоуддин Нақшбанд 

рубоийларининг фалсафий таҳлили баркамол 

авлод дунёқарашини шаклланишида асос бўла 

олади.   

АДАБИЁТЛАР ТАҲЛИЛИ ВА 

МЕТОД. Шайх Нажмиддин Кубронинг 

рубоийлари ҳақида Бертельс.Е.Э илк маълумот 

берган[8]. Жамол Камол бу рубоийларни 

таржима этган[11]. Нажмиддин Кубронинг 50 та 

рубоийлари жамланиб, форс ва ўзбек тилидаги 

таржимаси “Жамолинг менга бас“ номи билан 

Тошкентдаги “Адабиёт ва санъат“ нашриётидан 

М.Абдулҳакимнинг форсийдан таржимаси 

асосида 1994-йилда нашр этилди[12]. Эргаш 

Очилов рубоийларни жамлаган асарида 

Нажмиддин Кубронинг 26 та рубоийсини 

жамлаб киритган[10]. Баҳоуддин Нақшбанд 

рубоийлари жамлаган “Рубоиёти Хожа 

Нақшбанд асаридаги[1] рубоийлар нашр 

этилди[5]. Баҳоуддин Нақшбандга оид манбалар 

таҳлил этилди[2,4,6,7,24-26]. Нақшбандия 

камолот йўлидаги монография ва мақолалар 

нашр этилди[13-17]. Баҳоуддин Нақшбанд 

рубоий ва ҳикматли сўзларининг таҳлили 

асосида уни маънавий меросининг янги 

қирраси[23], шукроналик[18], ризо[19], 

суҳбат[21], нақш[22], мувозанат[20] масалалари 

таҳлил этилди. Аммо Баҳоуддин Нақшбанд 

рубоийсидаги олам ва инсоннинг оламга 

муносабати ҳақидаги ғоялари Нажмиддин Кубро 

билан илк маротаба қиёсий услуб асосида таҳлил 

этилмоқда. Форс тилидаги Нажмиддин Кубро ва 

Баҳоуддин Нақшбанднинг 2 рубоийсини 

таржима этиш, тушуниш ва тушунтиришда 

герменевтик услубдан фойдаланилди.  

МУҲОКАМА. “Жамолинг менга бас” 

рубоийлар тўпламидаги 9-рубоий олам 

тушунчаси моҳиятини очиб беради. 

Чун  нест  зи  ҳар  чи нест  жуз  бод  ба даст, 

Чун  ҳаст  ба  ҳар чи ҳаст нуқсон  ва  шикаст. 

Пиндор, ки ҳаст  ҳар  чи  дар  олам  нест, 

Инкор, ки   нест  ҳар  чи дар  олам  ҳаст[12:23].

   

Мазмуни:  

Ҳар нарсаки йўқ бўлса, қўлда шамол каби 

йўқдир, 

Ҳар нарсаки бор бўлса унда нуқсон ва синиш 

бордир. 

Оламда бор бўлган нарсани сен йўқ деб гумон 

қил, 

Оламдаги бор бўлган нарсаларнирг инкори 

бордир. 

 

Эргаш Очиловнинг рубоийлар 

жамланган “Донишмандлар туҳфаси” тўпламида 

бу рубоий Нажмиддин Кубронинг 1-рақамли 

рубоийси бўлиб кирган. Эргаш Очилов бу 

рубоийни Умар Хайёмга ҳам нисбат беришини 

таъкидлайди. Бухоролик файласуф ва таржимон 

Болтаев Абдураҳим бу рубоийни Абу Саид 

Абулхайрники эканлигини ёзади. Аммо 

манбаларда бу рубоий Нажмиддин Куброга 

мансублиги исботланган. Е.Э.Бертельс 

“Тасаввуф ва тасаввуф адабиёти” китобида 

Нажмиддин Куброни 25та рубоийсини 

келтирган. Биз Нажмиддин Куброни оламга 

нисбатан қарашларининг таҳлили асосида бу 

рубоийни Нажмиддин Куброга мансуб деб 

ҳисобладик ва форс тилидаги манба асосида 

рубоийни юқорида келтирилган шаклда таржима 

этдик. 

Рубоийнинг 1-қатори, бизнинг 

фикримизча, қуйидаги мазмунга эга:  

Ҳар нарсаки йўқ бўлса, қўлда шамол каби йўқдир. 

 

Нажмиддин Кубро бу мисра билан 

оламдаги биз сезги органларимиз билан 

кўролмайдиган, ҳис этолмайдиган нарсаларни 

қўлимиздаги шамолга ўхшатмоқда. Шамол 

қўлимизда йўқ, уни ушлай олмаймиз, аммо 

шамол бор. Бу билан Нажмиддин Кубро биз йўқ 

деб тасаввур этадиган нарсаларни шамолга 

қиёслаб бор бўлиши мумкинлигини бу мисра 

орқали айтмоқда. 

Эргаш Очилов рубоийнинг биринчи 

қаторини қуйидагича таржима этган: 

Ҳар нарсаки, йўқми – йўқ ўшал мисли шамол. 

Эргаш Очилов йўқ нарсани шамолга 

ўхшатиб тўғри қиёслаган.  

“Жамолинг менга бас” асарида бу 

рубоийнинг 1-мисраси қуйидагича таржима 

этилган: 

Огоҳ бўл ҳамиша, бу жаҳондир бор – 

йўқ. 

Таржимоннинг бу мисрасига таржима 

биз қўшила олмаймиз. Чунки Нажмиддин Кубро 

бу жаҳонни бор эмас, аксинча йўқлигини 

таъкидлаб, унга кўнгил боғламаслик 

лозимлигини бизга ўргатмоқда.  

Ҳар нарсаки бор бўлса унда нуқсон ва 

синиш бордир. 

Биз рубоийнинг 2-мисрасини юқоридаги 

мазмунда таржима этдик. Эргаш Очилов ҳам 2-

мисрани бу оламдаги бор нарсалар заволга 

учраши мумкинлигини тавсифлаб тўғри 

таъкидлаган. “Жамолинг менга бас” асарида бу 

рубоийнинг 2-қатори қуйидагича таржима 

этилган: 

Ҳеч нарса йўқ, унда кемтиги зинҳор йўқ. 

Таржимон Матназар Абдулҳаким 

“Жамолинг менга бас“ рубоийлар тўпламида 

Нажмиддин Кубронинг рубоийларининг асл 

форсий нусхасини келтириб жуда яхши иш 

қилган. Асардаги 9-рубоийнинг биринчи ва 

иккинчи қаторининг таржимаси назмий нуқтаи 

назардан талаб даражасида бўлсада, аммо 2-

қаторнинг мазмунига таржима уйғун эмас. 

Нажмиддин Кубро бу мисра орқали бу оламда 

мавжуд бўлган нарсаларнинг ҳаммаси завол 

топишини  таъкидлайди. Мавжуд бўлган 

нарсаларнинг ҳаммаси ўзгарувчан бўлиб, абадий 

эмас фоний эканлигини таъкидламоқда. 

НАТИЖА. Рубоийнинг учинчи ва 

тўртинчи қаторининг таржимасида барча 

таржимонларнинг масаланинг мазмун-

моҳиятини тушунишда уйғунлик мавжуд. 

Рубоийнинг умумий мазмунидан маълум 

бўладики, Нажмиддин Кубро оламдаги 

нарсаларни 2 га: бор бўлган, яъни боқий, 

ўзгармас ва йўқ бўладиган, яъни фоний, 

ўзгарувчан нарсаларга ажратган. Мулк 

оламидаги моддий борлиқ абадий эмаслигини, 

унга боғланиш хато эканлигини таъкидламоқда. 

Шунинг учун рубоийда бор деб кўринаётган 

нарсаларни йўқ эканлигини, аммо йўқ деб 

ўйлаётган нарсаларни борлигини Нажмиддин 

Кубро таъкидламоқда. Бу билан оламдаги руҳий, 

Ғайб оламининг нарсаларини биз кўрмасакда бор 

деб исбот қилиш кераклигини тавсия этмоқда. 

Файласуф олим М.Болтаев одам жисми 

жасадининг ҳужайраларида ҳамиша ўзгариш 

бўлишини таъкидлаб, эскирган жиҳат, моддалар 

чиқарилиб, янгилари вужудга келиши, унинг 

оқибатида тахминан 7 йил давомида кишининг 

жасади тўла янгиланишини таъкидлайди[9:21]. 

Илмий татқиқотлар ҳам оламдаги барча мавжуд 

нарсаларнинг завол топишини исботлаган. 

Нақшбандия таълимотининг асосчиси 

Баҳоуддин Нақшбанд рубоийлари жамланган  

“Рубоиёти Хожа Нақшбанд” асарида 101-

рақамли рубоийсида ҳам дунё нима эканлиги ва 

унинг моҳияти очиб берилган: 

 

 دنیا چه بود کثیر مشوش بودن

 و ز بهر دو روزه عمر ناخوش بودن

ما هیچ جهان هیچ و غم و شادی هیچ    

 خوش نیست برای هیچ ناخوش بودن

 

Дунё чи бувад? Касири машуш будан, 

Ваз баҳри ду рўза умр нохуш будан. 

Мо ҳеч, жаҳон ҳечу ғаму шоди ҳеч, 

Хуш нест барои ҳеч нохуш будан[1:146]. 

Мазмуни: 

Дунё недур? Кўп ташвишли бўлиш, 

Икки кунлик умр учун нохуш бўлиш. 

Биз ҳечмизу, жаҳон ҳечу, ғам ва шодлик 

ҳеч, 

Хуш эмасдир ҳеч учун нохуш бўлиш. 

 

Баҳоуддин Нақшбанднинг бу рубоийси 

Нажмиддин Кубронинг юқорида тавсифланган 

рубоийси ғояларини тўлдиради. Баҳоуддин 

Нақшбанд ҳам инсонга бу оламнинг фоний, 

ўткинчи абадий эмаслигини таъкидлаб, унга 

боғланиш ва нохуш бўлиш арзимаслигини 

таъкидламоқда. 

ХУЛОСА. Инсон ҳаёти давомида нарса-

ҳодисаларнинг асл моҳиятидан огоҳ бўлиши 

лозим. Оламдаги моддий нарсалар инсонларга 

бордек кўринсада, лекин улар фоний, ўткинчи ва 

завол топувчидир. Шунинг учун инсон дунёга 

боғланмаслиги лозим. 

Оламдаги руҳий, маънавий борлиқ йўқ 

дек кўринсада, аслида улар бор, боқий ва 

абадийдир. 

